
08.00.11 – Marketing

08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada agroklasterlarning samaradorligiga ta’sir etuvchi omillar kompleks ilmiy tahlil qilingan bo‘lib, 
agrar sektorni modernizatsiya qilish sharoitida agroklaster yondashuvining o‘rni va ahamiyati asoslab berilgan. Tadqiqotda 
agroklaster tizimining samarali faoliyati ko‘plab o‘zaro bog‘liq omillar, jumladan tabiiy-resurs salohiyati, iqtisodiy barqaror-
lik, texnologik innovatsiyalar darajasi, institutsional muhit, boshqaruv sifati hamda inson kapitalining rivojlanish darajasiga 
bog‘liqligi ko‘rsatib o‘tilgan. Shuningdek, maqolada agroklasterlar doirasida ishlab chiqarish, qayta ishlash, saqlash va 
logistika jarayonlarining integratsiyalashuvi mahsulotning qo‘shilgan qiymatini oshirish hamda resurslardan samarali foyda-
lanish imkonini berishi ilmiy asoslangan. Agroklaster ishtirokchilari o‘rtasidagi hamkorlik darajasi va innovatsion faoliyatning 
rivojlanishi ham umumiy samaradorlikni belgilovchi muhim omillar sifatida tahlil qilingan.

Kalit so‘zlar: agroklaster, samaradorlik, agrar sektor, ishlab chiqarish integratsiyasi, qo‘shilgan qiymat zanjiri, innovatsion 
texnologiyalar, iqtisodiy omillar, institutsional muhit, inson kapitali, raqamli iqtisodiyot, investitsion muhit.

Аннотация. В данной статье проведён комплексный научный анализ факторов, влияющих на эффективность 
агрокластеров, а также обоснована роль и значение кластерного подхода в условиях модернизации аграрного 
сектора. В исследовании показано, что эффективное функционирование системы агрокластеров зависит от ряда 
взаимосвязанных факторов, включая природно-ресурсный потенциал, экономическую устойчивость, уровень 
технологических инноваций, институциональную среду, качество управления и уровень развития человеческого 
капитала. Кроме того, научно обосновано, что интеграция процессов производства, переработки, хранения и 
логистики в рамках агрокластеров способствует повышению добавленной стоимости продукции и эффективному 
использованию ресурсов. Также проанализированы уровень сотрудничества между участниками агрокластера и 
развитие инновационной деятельности как важнейшие факторы, определяющие общую эффективность системы.

Ключевые слова: агрокластер, эффективность, аграрный сектор, производственная интеграция, цепочка 
добавленной стоимости, инновационные технологии, экономические факторы, институциональная среда, 
человеческий капитал, цифровая экономика, инвестиционная среда.

Abstract. This article provides a comprehensive scientific analysis of the factors influencing the efficiency of agro-clusters 
and substantiates the role and significance of the agro-cluster approach in the modernization of the agricultural sector. The 
study demonstrates that the effective functioning of the agro-cluster system depends on several interrelated factors, includ-
ing natural resource potential, economic stability, the level of technological innovation, institutional environment, quality of 
management, and the development of human capital. Furthermore, the article scientifically proves that the integration of 
production, processing, storage, and logistics processes within agro-clusters contributes to increasing product added value 
and ensuring efficient use of resources. The level of cooperation among agro-cluster participants and the development of 
innovative activities are also analyzed as key determinants of overall efficiency.

Keywords: agro-cluster, efficiency, agricultural sector, production integration, value-added chain, innovative technologies, 
economic factors, institutional environment, human capital, digital economy, investment environment.

K I R I S H
Qishloq xo‘jaligini tarkibiy va iqtisodiy jihatdan isloh qilishning ustuvor maqsadi iqtisodiyotni modernizatsiya 

qilish va diversifikatsiyalash sharoitida tarmoqning barqaror rivojlanishini ta’minlash, uning raqobatbardoshligini 
oshirish, aholini sifatli oziq-ovqat mahsulotlari bilan uzluksiz ta’minlash hamda sanoat tarmoqlarining 
xomashyo resurslariga bo‘lgan ehtiyojini qondirishdan iboratdir. Mazkur jarayon mamlakatning ijtimoiy-
iqtisodiy taraqqiyotida muhim o‘rin tutib, ishlab chiqarish samaradorligini yuksaltirish, oziq-ovqat xavfsizligini 
mustahkamlash va milliy iqtisodiyot tarmoqlari o‘rtasidagi uzviy bog‘liqlikni ta’minlashga xizmat qiladi.

Bugungi kunda qishloq xo‘jaligi ishlab chiqarishini diversifikatsiya qilish, yer va suv munosabatlarini 
takomillashtirish, qulay agrobiznes muhitini shakllantirish, yuqori qo‘shilgan qiymat zanjirlarini yaratish, 
kooperatsiyani rivojlantirish, bozor mexanizmlari va raqamli texnologiyalarni keng joriy etish, ilm-fan yutuqlaridan 
samarali foydalanish hamda kadrlar salohiyatini oshirish sohaning dolzarb vazifalari hisoblanadi.

M A V Z U G A  O I D  A D A B I Y O T L A R  S H A R H I
Sohaning raqobatbardoshligini oshirishda tarkibiy yangilanish va agroklasterlarni shakllantirish muhim omil 

sifatida namoyon bo‘lmoqda. Ayniqsa, paxta-to‘qimachilik agroklasterlari qishloq xo‘jaligida yangi institutsional 
va texnologik yondashuvning samarali modeli sifatida amalda o‘zini oqlamoqda. Agroklaster tizimi zamonaviy 
texnologiyalarni joriy etish, ishlab chiqarish samaradorligini oshirish va qo‘shilgan qiymatni ko‘paytirish imkonini 
beradi. Natijada hosildorlik ko‘rsatkichlarini sezilarli darajada oshirish imkoniyati yuzaga kelmoqda.

O‘zbekiston Respublikasi Prezidenti Shavkat Mirziyoyev raisligida o‘tkazilgan videoselektor yig‘ilishida 
qishloq xo‘jaligida yangi zaxiralarni ishga solish va 2024-yil ustuvor vazifalari muhokama qilinib, sohani 
rivojlantirish hamda agroklasterlarni takomillashtirish yuzasidan: “Sohada so‘nggi yillarda amalga oshirilgan 
islohotlar natijasida dehqon-fermerlarning manfaati, daromadi oshib, mahsulot ko‘paydi, agroklaster tizimi 
rivojlanib, yuqori unumli texnika va chuqur qayta ishlash kirib keldi, yangi navlar va agrotexnologiyalar 
ko‘paymoqda.

Jumladan, o‘tgan yili sohada ishlab chiqarish 4,1 foizga o‘sib, 426 trillion so‘mni tashkil qildi. Eksport 
esa qariyb 2 milliard dollarga yetdi. 152 ming gektar bog‘ va tokzorlar barpo qilindi. 2023-yili ilk bor 3 million 
700 ming tonna paxta, 8 million tonna g‘alla hosili olindi. Bunday raqamlar yaqin tariximizda hech qachon 
bo‘lmagan”, deb ta’kidlandi.

Agroklasterlar odatda bozor mexanizmlari va tashqi iqtisodiy omillar ta’sirida shakllanadi. Biroq boshlang‘ich 
bosqichda davlatning maqsadli qo‘llab-quvvatlashi raqobatbardosh va barqaror agroklasterlarni shakllantirishni 
jadallashtiradi. Davlatning boshqaruvi, infratuzilmaviy va moliyaviy yordami agroklaster tashabbuslarini 
mustahkam iqtisodiy tuzilmaga aylantirishda muhim rol o‘ynaydi.

Agroklasterlar faoliyati samaradorligi zamonaviy iqtisodiyot sharoitida hududiy rivojlanish, 
raqobatbardoshlikni oshirish va qo‘shilgan qiymat yaratishning muhim mexanizmi sifatida qaraladi. Agroklaster 
samaradorligi ko‘p omilli va ko‘p darajali iqtisodiy jarayon sifatida namoyon bo‘ladi. Shu nuqtayi nazardan, 
agroklasterlar faoliyatini baholash va uning natijadorligini oshirish kompleks iqtisodiy yondashuvni talab etadi.

M. Porter ta’kidlashicha, agroklasterning muvaffaqiyatli rivojlanishi to‘rt shartga tayanadi: ishtirokchilar 
o‘rtasida yuqori darajadagi ishonch va hamkorlik; raqobat hamda innovatsiyani rag‘batlantiruvchi rivojlangan 
infratuzilma; firmalar faoliyatini qo‘llab-quvvatlovchi samarali institutlar va davlat siyosati; shuningdek, 
agroklaster maqsadlariga mos kadrlar va ilmiy-tadqiqot salohiyati. Ushbu omillar uyg‘unligi barqaror rivojlanish 
va xalqaro raqobatbardoshlikni ta’minlaydi.

T A D Q I Q O T  M E T O D O L O G I YA S I
Mazkur tadqiqotda agroklasterlarning samaradorligiga ta’sir etuvchi omillarni aniqlash, ularning iqtisodiy 

natijalarga ta’sir darajasini baholash hamda samaradorlikni oshirish mexanizmlarini ishlab chiqish maqsadida 
kompleks ilmiy-uslubiy yondashuvlardan foydalanildi. Tadqiqot metodologiyasi nazariy, empirik va iqtisodiy-
statistik tahlil usullarining o‘zaro uyg‘unlashuvi asosida shakllantirildi.

Tadqiqotning nazariy asosini agroklaster iqtisodiyoti, institutsional iqtisodiyot, innovatsion rivojlanish va 
agrar integratsiya nazariyalari tashkil etdi. Agroklasterlarning samaradorligini baholashda xorijiy va mahalliy 
olimlarning ilmiy qarashlari, agrar iqtisodiyotda klaster yondashuviga oid konsepsiyalari hamda zamonaviy ilmiy 
ishlanmalari tahlil qilindi. Tadqiqot davomida tizimli yondashuv asosida agroklaster faoliyatiga ta’sir etuvchi 
ichki va tashqi omillar o‘zaro bog‘liqlikda o‘rganildi.

Agroklasterlar samaradorligiga ta’sir etuvchi omillarni aniqlashda korrelyatsion va regressiya tahlili 
usullaridan foydalanilib, ishlab chiqarish resurslari, investitsiyalar hajmi, logistika infratuzilmasi, innovatsion 
texnologiyalarni joriy etish darajasi, davlat tomonidan qo‘llab-quvvatlash hamda kooperatsiya aloqalarining 
iqtisodiy samaradorlikka ta’siri baholandi. Mazkur usullar omillar o‘rtasidagi funksional bog‘liqlikni aniqlash va 
ularning ta’sir kuchini ilmiy asosda baholash imkonini berdi.

T A H L I L  V A  N A T I J A L A R
Tadqiqotlar natijasida agroklasterlar samaradorligiga o‘ziga xos xususiyatlardan kelib chiqib bir nechta 

omillar ta’siri o‘rganib chiqildi va tahlil qilindi. Avvalo, iqtisodiy omillar agroklaster faoliyatining moliyaviy asosini 
tashkil etadi. Bozor konyunkturasi, talab hajmi, narx va raqobat darajasi foydalilik ko‘rsatkichlarini belgilaydi. 
Investitsiya imkoniyatlari va kredit resurslaridan foydalanish jarayonlarini tezlashtiradi, soliq siyosati va valyuta 
barqarorligi esa prognoz qilinadigan iqtisodiy muhitni shakllantiradi.

Institutsional-huquqiy muhit agroklasterning uzoq muddatli rivojlanishini ta’minlaydi. Aniq davlat siyosati, 
mukammal qonunchilik va mulk huquqining kafolatlanganligi investitsiya xavfini kamaytiradi hamda ishtirokchilar 
o‘rtasida ishonchni mustahkamlaydi.

Resurs omillari, yer, suv, xomashyo, mehnat va infratuzilma ishlab chiqarishning moddiy poydevorini 

tashkil etadi. Ularning samarali boshqarilishi tannarxni pasaytirish va raqobat ustunligini shakllantirish imkonini 
beradi.

Innovatsion-texnologik omillar strategik ahamiyatga ega. Zamonaviy texnologiyalar, raqamlashtirish va 
ilmiy-tadqiqotlar bilan integratsiyaning mustahkamlanishi mehnat unumdorligini oshiradi, yuqori qo‘shilgan 
qiymatli mahsulotlar ishlab chiqarishni kengaytiradi va eksport salohiyatini yuksaltiradi.

Ijtimoiy omillar, aholi bandligini ta’minlash, kadrlar malakasi va korporativ madaniyat kabilar agroklasterning 
ichki barqarorligiga ta’sir ko‘rsatadi. Malakali inson kapitali innovatsion rivojlanishning hal qiluvchi sharti 
hisoblanadi. Bundan tashqari huquqiy va texnologik muhit uyg‘unligi agroklasterlarning strategik ustunligini 
ta’minlaydi. 

Makroiqtisodiy omillar, inflyatsiya, bandlik, iqtisodiy o‘sish, soliq yuki va valyuta barqarorligi kabilar 
agroklaster korxonalarini faoliyatiga bevosita ta’sir qiladi. Ayniqsa, inflyatsiya darajasiga, investitsiya 
jozibadorligiga va innovatsion yangilanish sur’atiga salbiy ta’sir ko‘rsatishi mumkin.

Agroklaster samaradorligi unga ta’sir etuvchi omillarning o‘zaro uyg‘un va mutanosib rivojlanishiga 
bevosita bog‘liqdir. Kompleks yondashuv, strategik rejalashtirish va tizimli monitoring mexanizmlari barqaror 
raqobat ustunligini shakllantirishning asosiy sharti hisoblanadi.

Tashqi muhit omillarining tahlili innovatsion salohiyatni samarali tashkil etish va raqobatbardoshlikni izchil 
mustahkamlashga xizmat qiluvchi metodologik yondashuvni shakllantiradi.

Agroklasterning ichki muhiti resurslardan samarali foydalanishni ta’minlovchi funksional bo‘linmalar orqali 
shakllanadi. Ularga boshqaruv, axborot ta’minoti va logistika, ishlab chiqarish-texnologik ta’minot, ilmiy-tadqiqot 
va ishlanmalar, marketing va sotish, moliyaviy menejment hamda inson resurslarini boshqarish kiradi. Mazkur 
tizim strategik qarorlar qabul qilish, innovatsiyalarni joriy etish, bozor talabini tahlil qilish va kadrlar salohiyatini 
rivojlantirishni ta’minlaydi (1-rasm).

1-rasm. Innovatsion jarayonlarga ta’sir etuvchi tashqi muhit omillari.

Hududning o‘ziga xos xususiyatlari, tarixiy ixtisoslashuvi, mehnat madaniyati va innovatsiyalarga 
munosabati agroklasterning ichki muhitini belgilaydi. Bu omillar o‘zgarishlarning evolyutsion xarakterini belgilab, 
yangi agroklasterlarni shakllantirishda mavjud resurs va an’analarni hisobga olish zarurligini ko‘rsatadi. Tarixiy 
omillar ishlab chiqarish madaniyati va mehnat mentaliteti orqali samaradorlikka ta’sir qiladi.

Iqtisodiy-geografik omil ishlab chiqarish bazasi, inson kapitali va infratuzilmaning geografik konsentratsiyasi 
hamda bozorlarga yaqinlik orqali namoyon bo‘ladi. O‘zbekistonning Markaziy Osiyo bozorlari va Xitoy, Rossiya, 
Turkiya kabi yirik iqtisodiy markazlarga transport-kommunikatsiya jihatidan yaqinligi strategik ustunlikni yaratadi, 
logistika xarajatlarini kamaytiradi va eksport imkoniyatlarini kengaytiradi. Markaziy shaharlar va yirik sanoat 

markazlari esa ichki talab drayverlari sifatida agroklaster mahsulotlari uchun barqaror bozorni shakllantiradi.
Shu tariqa, mavjud hududiy bozor segmentlari va resurs salohiyati agroklasterlarning barqaror rivojlanishi 

hamda ichki va tashqi bozorlarda raqobatbardoshlikni ta’minlashga xizmat qiladi.
Marketing omillari agroklasterlarning bozordagi o‘rnini belgilaydi. Innovatsion brendning tan olinishi, 

tarmoqlararo kooperatsiyaga integratsiyalashuv va innovatsion mahsulotlarga barqaror tashqi talab mavjudligi 
raqobat ustunligini ta’minlaydi.

Texnologik muhit ilmiy-tadqiqot salohiyati va ishlab chiqarish jarayonlarining integratsiyasi bilan belgilanib, 
fundamental tadqiqotlardan amaliyotgacha bo‘lgan uzluksiz zanjir barqaror texnologik rivojlanishni ta’minlaydi. 
Kadrlarni tayyorlash va innovatsion ishlanmalarni joriy etish bu jarayonning muhim tarkibiy qismidir.

Agroklasterlarni rivojlantirish strategiyasi institutsional muhitni takomillashtirish, innovatsion 
modernizatsiyani jadallashtirish, kichik biznesni qo‘llab-quvvatlash hamda ta’lim, ilm-fan va ishlab chiqarish 
integratsiyasini kuchaytirishga asoslanadi. Bunda intellektual mulk himoyasi, investitsiya muhitining barqarorligi 
va moliyaviy resurslarga kirish imkoniyati uzoq muddatli raqobatbardoshlikning muhim omillari hisoblanadi.

Agroklasterlarning samarali rivojlanishi ilmiy-tadqiqot natijalarini ishlab chiqarishga joriy etish, texnoparklar, 
biznes-inkubatorlar va venchur institutlar kabi innovatsion infratuzilmani shakllantirish bilan uzviy bog‘liq. 
Shuningdek, kichik va o‘rta biznes subyektlari, xizmat ko‘rsatish tarmoqlari hamda malakali kadrlar salohiyati 
klaster faoliyatining barqarorligi va umumiy samaradorligini oshirishga xizmat qiladi (1-jadval).

1-jadval
Agroklasterlar samaradorligi va raqobatbardoshligini belgilovchi omillar tizimi.
T/r Omillar Tasnifi

1. Infratuzilmaviy 
omillar

- Transport va logistika tizimi - mahsulotlarni yetishtirish, qayta ishlash va iste’molchiga 
yetkazib berish jarayonlarida logistika tarmog‘ining samaradorligi xarajatlarni qisqartirish 
hamda bozorga tez chiqish imkonini yaratadi.
- Suv ta’minoti va melioratsiya - sug‘orish tizimlari, suv resurslaridan oqilona foydalanish 
hamda yerlarning meliorativ holati yuqori hosildorlikni ta’minlaydi.
- Energiya va kommunikatsiya ta’minoti - arzon va barqaror energiya manbalari, shuningdek 
raqamli infratuzilmaning mavjudligi klasterning barqaror ishlashini ta’minlaydi.

2.
Iqtisodiy va 
moliyaviy 
omillar

-Investitsiya faolligi - klaster tarkibidagi korxonalarning investitsiya salohiyati hamda davlat va 
xususiy investitsiyalarni jalb qilish imkoniyatlari.
-Kredit resurslariga yetishuvchanlik - fermer va ishlab chiqaruvchilar uchun imtiyozli kreditlar, 
subsidiyalar va lizing mexanizmlarining mavjudligi.
-Bozorlar bilan integratsiya - ichki bozorda talabning barqarorligi, tashqi bozorlarda eksport 
salohiyati va mahsulot diversifikatsiyasi darajasi.

3.

Ilmiy-
texnikaviy va 
innovatsion 
omillar

- Ilmiy-tadqiqot muassasalari bilan hamkorlik - agrotexnologiyalarni yangilash, yangi nav va 
texnologiyalarni joriy etish, mahsuldorlikni oshirish imkoniyatlari.
- Innovatsion yechimlarni joriy etish - raqamlashtirish, avtomatlashtirish, dronlar va sensorlar 
kabi zamonaviy texnologiyalardan foydalanish.
- Kadrlar salohiyati – agro sohada bilim va ko‘nikmaga ega mutaxassislar tayyorgarligi va 
ularning malakasini oshirish tizimi.

4.
Ijtimoiy-
demografik 
omillar

- Aholi mehnat resurslari - qishloq xo‘jaligida ishlashga tayyor aholining soni, salohiyati va 
mehnat unumdorligi.
- Mehnat muhiti va ijtimoiy infratuzilma - ish sharoitlari, mehnat haqi, yashash sifati, ta’lim va 
sog‘liqni saqlash xizmatlarining darajasi.

5.
Tashkiliy-
huquqiy 
omillar

- Davlat siyosati va qo‘llab-quvvatlash choralari - agrar sohani tartibga solish, klasterlar uchun 
soliq imtiyozlari, davlat subsidiyalari va huquqiy kafolatlar.
- Kooperatsiya darajasi - fermerlar, qayta ishlovchi korxonalar va logistika xizmatlari o‘rtasidagi 
hamkorlik mexanizmining samaradorligi.
- Boshqaruv tizimi - klasterni boshqarishda shaffoflik, aniq vakolatlar taqsimoti va strategik 
rejalashtirishning mavjudligi klasterning barqaror rivojlanishi uchun muhim ahamiyatga ega.

6. Ekologik 
omillar

- Yer resurslarining holati -tuproqning hosildorligi, degradatsiya darajasi va agro ekologik 
sharoitlar.
- Ekologik me’yorlarga rioya etilishi - atrof-muhitni muhofaza qilish, zararli chiqindilarni 
kamaytirish va barqaror yetishtirish usullarini qo‘llash.

Agroklasterlar samaradorligiga turli yo‘nalishlarda namoyon bo‘luvchi omillar ta’sir ko‘rsatadi. Ularni 
chuqur tahlil qilish agrosanoat majmualarining barqaror rivojlanishini ta’minlashda muhimdir. Mazkur omillar 
odatda iqtisodiy, institutsional, infratuzilmaviy, innovatsion-texnologik, moliyaviy va kadrlar salohiyati kabi 
asosiy guruhlarga ajratiladi.

Agroklaster faoliyatiga ushbu omillar o‘zaro bog‘liq holda ta’sir qiladi. Shu sababli, muvaffaqiyatli 
agroklasterlarni shakllantirish va barqaror rivojlantirish uchun har bir omilni kompleks tahlil qilish va samarali 
boshqarish zarur.

Agroklasterlarning faoliyati va rivojlanishiga ta’sir etuvchi omillar salbiy va ijobiy bo‘lib, salbiy omillar 
agroklasterlarning faoliyatiga to‘sqinlik qilsa, ijobiy omillar esa uning faoliyatini rivojlantirish va samaradorligini 
oshirishga xizmat qiladi.

Yuqorida tahlil qilingan omillar agroklaster samaradorligini belgilaydigan ko‘p qirrali institutsional-iqtisodiy 
muhitni aks ettiradi. Ushbu ko‘rsatkichlar resurslar mavjudligi bilan bir qatorda, kooperatsiya, innovatsiya, inson 
kapitali va tashkiliy integratsiya darajasiga ham bog‘liq ekanini ko‘rsatadi. Demak, agroklaster samaradorligini 
ta’minlash faqat ishlab chiqarish hajmini oshirish bilan emas, balki bilimlar, infratuzilma, moliyaviy resurslar va 
ijtimoiy kapitalni uyg‘unlashtirgan holda kompleks rivojlantirishni talab etadi.

Agroklaster samaradorligini baholashda innovatsion salohiyat, resurslardan foydalanish darajasi, 
institutsional uyg‘unlik va kooperatsiya kabi mezonlarni kompleks hisobga olish zarurligi ilmiy jihatdan 
asoslanadi.

Mazkur ko‘rsatkich agroklaster doirasidagi iqtisodiy munosabatlar samaradorligini baholash, resurslar 
taqsimotini optimallashtirish va umumiy iqtisodiy natijadorlikka erishish imkoniyatlarini aniqlashda muhim 
ahamiyat kasb etadi.

Agroklasterlarning xalqaro aloqalarini mustahkamlash eksport salohiyatini kengaytirish, tashqi bozorlarga 
chiqish va xorijiy hamkorlikni rivojlantirishning muhim omilidir. Ayniqsa, ichki bozor sig‘imi cheklangan 
sharoitda to‘g‘ridan to‘g‘ri xorijiy investitsiyalarni jalb etish yirik yetakchi subyektlarning shakllanishi, zamonaviy 
texnologiyalar, ilg‘or boshqaruv va marketing tajribasining transferiga xizmat qiladi. Bu esa agroklasterlarning 
global raqobatbardoshligini oshiradi.

Agroklaster rivojlanishini ta’minlovchi asosiy omillar xomashyo va resurslar bazasi, malakali kadrlar, 
mahalliy imkoniyatlardan samarali foydalanish, oliy ta’lim va ilmiy salohiyat hamda ishlab chiqarish 
kooperatsiyasi an’analaridan iborat bo‘lib, ular barqaror o‘sish uchun mustahkam asos yaratadi.

Shu bilan birga, rivojlanishga to‘sqinlik qiluvchi omillar ham mavjud bo‘lib, ular quyidagilardan iborat:
– institutsional mexanizmlar yetishmasligi;
– davlat qo‘llab-quvvatlashining cheklanganligi;
– ta’lim va ilmiy dasturlarning bozor talablariga mos emasligi;
– ta’lim, fan va biznes o‘rtasidagi hamkorlikning zaifligi;
– kichik va o‘rta biznes uchun ishbilarmonlik muhitining pastligi;
– korxonalarning past raqobatbardoshligi;
– qisqa muddatli rejalashtirish va menejment salohiyatining yetarli emasligi.

X U L O S A  V A  T A K L I F L A R
Xulosa sifatida agroklasterlar faoliyati samaradorligiga ta’sir etuvchi omillar ko‘p qirrali va o‘zaro bog‘liq 

tizimni tashkil etadi. Jumladan, infratuzilmaviy, iqtisodiy-moliyaviy, ilmiy-texnik, innovatsion, ijtimoiy-demografik, 
tashkiliy-huquqiy va ekologik omillar klasterlarning barqaror rivojlanishi hamda raqobatbardoshligini ta’minlashda 
muhim o‘rin tutadi. Ushbu omillarning uyg‘unlashgan holda amal qilishi ishlab chiqarish samaradorligini oshirish, 
resurslardan oqilona foydalanish, qo‘shimcha qiymat yaratish zanjirini chuqurlashtirish va bozorda mustahkam 
o‘rin egallash imkonini beradi. Shu bois, agroklasterlar faoliyatini baholash va rivojlantirishda mazkur omillarni 
kompleks yondashuv asosida tahlil qilish ilmiy-amaliy jihatdan muhim ahamiyat kasb etadi.

Agroklasterlar faoliyati samaradorligini oshirish maqsadida avvalo ularga ta’sir etuvchi omillarni tizimli 
monitoring qilish va baholash mexanizmlarini joriy etish maqsadga muvofiq. Shuningdek, transport-logistika, 
suv ta’minoti, energiya va raqamli infratuzilmani rivojlantirishga qaratilgan investitsiyalarni kengaytirish 
zarur. Ilmiy-tadqiqot muassasalari, ta’lim tashkilotlari va ishlab chiqarish subyektlari o‘rtasidagi integratsiyani 
kuchaytirish, innovatsion texnologiyalar transferini faollashtirish hamda yuqori malakali kadrlar tayyorlash 
tizimini takomillashtirish lozim. Bundan tashqari, davlat tomonidan huquqiy kafolatlar, moliyaviy qo‘llab-
quvvatlash choralari va kooperatsiya munosabatlarini rag‘batlantirish orqali agroklasterlarning institutsional 
barqarorligini mustahkamlash maqsadga muvofiq hisoblanadi.

